
Ishte dimër dhe binin flokë të bardha dëbore!

Zbrisnin ngadalë dhe ngecnin mbi halat e pishave, herë si parashutëza të vogla, herë si push luleje qumështore.

Ashtu: kristalide, fluturake e puplore, ato ngjiteshin mbi xhama e mbi bredha, si nga dora e një piktori të padukshëm që lajmëron i pari afrimin e festës së Vitit të Ri. Peneli i tij hop këtu, hop aty, vrapon nga degët në mure, nga muret mbi rrugë, nga rrugët mbi pemë. Pellgjet i mbulon me zëmbakë të bardhë, oxhakëve u vë nga një qeleshe, e shkurret i shndërron në arinj polarë. 

Binin flokë të bardha dëbore dhe ishte dëbora e parë.

E shihnim përtej xhamit me habi, të ngazëllyer e të mrekulluar atë mikeshë të heshtur e të bardhë që s’kish harruar të vinte edhe këtë dimër. Dhe i pëshpërisnim njëri-tjetrit:

– Hej, shiko! Jashtë po bie dëborë!

– O zot, ç’bukuri e rrallë!

– Shihni pemët si janë zbardhur.

– Ja edhe pëllumbat si rrinë strukur.

– Krejt si në përrallë!

– Mbetet vetëm Princi i Kaltër pa ardhur.

– Mungon edhe Princesha e Bukur.

Jashtë dëbora i hidhte fushës vellon e bardhë. 

Lehtësisht ngadalë. Butësisht dhe pa zhurmë. 

Sikur deshte ta vishte nuse, apo ta vinte në gjumë.

